
1. ՀՀ պետական գույքի կառավարման կոմիտե

	20.09.2022թ.

	
	№ 01/11.11/6391-2022

	1. Նախագծի նախաբանում «կետի» բառը փոխարինել «մասի» բառով, «ենթակետը» բառը՝ «պարբերություն» բառով, և հղում կատարել նաև «Նորմատիվ իրավական ակտերի մասին» ՀՀ օրենքի 33-րդ հոդվածին:
	Չի ընդունվել
«Նորմատիվ իրավական ակտերի մասին» Հայաստանի Հանրապետության օրենքի 14-րդ հոդվածի պահանջները պահպանված են՝ հղում կատարված իրավական ակտը շարադրված է հոդվածներով և կետերով:

	2. Նախագծի 2-րդ կետի 1-ին ենթակետում նշված «քառամսյա» բառը փոխարինել «հնգամսյա» բառով:
	Ընդունվել է


	3. Նախագծի 2-րդ կետի 2-րդ ենթակետում նշված «Հայաստանի ազգային կինոկենտրոն» պետական ոչ առևտրային կազմակերպության հետ անժամկետ անհատույց օգտագործման իրավունքով պայմանագրի կնքման աշխատանքները վերապահել Պետական գույքի կառավարման կոմիտեին՝ հիմք ընդունելով «Պետական գույքի կառավարման մասին» ՀՀ օրենքի 7-րդ հոդվածի 1-ին մասի 17-րդ կետը:
	Ընդունվել է


	
2. ՀՀ ֆինանսների նախարարություն
	23.09.2022թ.

	
	N 01/8-3/16480-2022

	1. Առաջարկում ենք հստակեցնել նախագծի 1-ին կետի 2-րդ ենթակետում նշված «զ. շարժական գույքի օգտագործմամբ ծառայությունների մատուցում» պարբերությամբ պետական ոչ առևտրային կազմակերպության համար սահմանված ձեռնարկատիրական գործունեության տեսակը:
	Ընդունվել է


	
3. ՀՀ Կադաստրի կոմիտե
	10.11.2022թ.

	
	N ՍԹ/12489-2022

	1.  Հայտնում ենք, որ «Հայաստանի Հանրապետության կառավարության 2002 թվականի ապրիլի 17-ի N 417 և 2022 թվականի հուլիսի 14-ի N 1072 - Ա որոշումներում փոփոխություններ կատարելու մասին» ՀՀ կառավարության որոշման նախագծի վերաբերյալ դիտողություններ և առաջարկություններ չունենք:
	Ընդունվել է

	
4. ՀՀ Արդարադատության նախարարություն
	11.11.2022թ.

	
	N /27.4/50100-2022

	1. Նախագծով նախատեսվում է «Հայաստանի Հանրապետության կառավարության 2002 թվականի ապրիլի 17-ի N417 և 2022 թվականի հուլիսի 14-ի N 1072-Ա որոշումներում փոփոխություններ կատարել՝ նպատակ ունենալով հստակեցնել «Հայաստանի ազգային կինոկենտրոն» պետական ոչ առևտրային կազմակերպության ընդլայնված գործառույթներն ու ձեռնարկատիրական գործունեության ձևերը:
Նկատի ունենալով այն փաստը, որ Հայաստանի Հանրապետության կառավարության 2002 թվականի ապրիլի 17-ի N 417 որոշման (այսուհետ՝ Որոշում) նախաբանում առկա չէ վերջինիս ընդունման համար որևէ իրավական հիմք՝ հարկ ենք համարում նշել հետևյալը.
«Նորմատիվ իրավական ակտերի մասին» օրենքի 2-րդ հոդվածի համաձայն՝ «նորմատիվ իրավական ակտ` Հայաստանի Հանրապետության ժողովրդի, ինչպես նաև Սահմանադրությամբ նախատեսված մարմինների կամ պաշտոնատար անձանց ընդունած գրավոր իրավական ակտ, որը պարունակում է վարքագծի պարտադիր կանոններ անորոշ թվով անձանց համար.: (…)
(…) անհատական իրավական ակտ` նորմատիվ իրավական ակտի հիման վրա և դրան համապատասխան ընդունված գրավոր իրավական ակտ, որը սահմանում է վարքագծի կանոն կամ առաջացնում է փաստական հետևանքներ և վերաբերում է միայն դրանում անհատապես նշված անձի կամ անձանց.»:
«Նորմատիվ իրավական ակտերի մասին» օրենքի 1-ին հոդվածի 2-րդ մասի համաձայն՝ «Սույն օրենքով սահմանված ենթաօրենսդրական նորմատիվ իրավական ակտերին վերաբերող օրենսդրական տեխնիկայի, նորմատիվ իրավական ակտի կառուցվածքի, նորմատիվ իրավական ակտերում փոփոխություններ և լրացումներ կատարելու, նորմատիվ իրավական ակտերի գործողությունը դադարեցնելու, ժամկետների հաշվարկման վերաբերյալ դրույթների գործողությունը տարածվում է անհատական և ներքին իրավական ակտերի վրա, եթե այլ բան սահմանված չէ օրենքով կամ այն նորմատիվ իրավական ակտով, որով նախատեսվել է անհատական կամ ներքին իրավական ակտի ընդունում:»:
«Նորմատիվ իրավական ակտերի մասին» օրենքի 13-րդ հոդվածի 1-ին մասի համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության   6-րդ հոդվածի 2-րդ մասով սահմանված լիազորող նորմեր:
Հայաստանի Հանրապետության Սահմանադրության 6-րդ հոդվածի 2-րդ մասի համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր:
Ելնելով վերոգրյալից՝ Որոշման նախաբանն անհրաժեշտ է վերանայել և Հայաստանի Հանրապետության Սահմանադրության և «Նորմատիվ իրավական ակտերի մասին» օրենքի պահանջներին համապատասխան հստակ նշել այն իրավական հիմքը՝ որի հիման վրա և որի իրականացումն ապահովելու նպատակով Հայաստանի Հանրապետության կառավարությունը լիազորվել է  ստեղծել նշված պետական ոչ առևտրային կազմակերպությունները:
Միևնույն ժամանակ հարկ ենք համարում անդրադառնալ Նախագծի վերաբերյալ հետևյալ դիտարկումներին.
	Չի ընդունվել

Նախագիծը պետական ոչ առևտրային կազմակերպություն ստեղծելու մասին չէ, այլ պետական ոչ առևտրային կազմակերպության գործունեության առարկայի և նպատակների, այդ թվում` նրա կողմից իրականացվող ձեռնարկատիրական գործունեության տեսակների վերաբերյալ է, ինչպես նաև պետական ոչ առևտրային կազմակերպության գույքի վերաբերյալ, որոնց առնչությամբ համապատասխան հղումները կատարված են որոշման նախագծի նախաբանում՝ ապահովելով ՀՀ Սահմանադրության 6-րդ հոդվածի 2-րդ մասի պահանջները:

	2. Նախագծի նախաբանում «կետի» բառը անհրաժեշտ է փոխարինել «մասի» բառով՝ նկատի ունենալով «Նորմատիվ իրավական ակտերի մասին» օրենքի 14-րդ հոդվածի 3-րդ մասի պահանջները, ըստ որի՝ «Օրենսդրական ակտերում հոդվածները բաժանվում են «մասեր» կոչվող միայն համարակալված պարբերությունների: Հոդվածների մասերը կարող են բաժանվել միայն համարակալված կետերի, կետերը` միայն համարակալված ենթակետերի:»:
	Չի ընդունվել

«Պետական ոչ առևտրային կազմակերպությունների մասին» ՀՀ օրենքը շարադրված է հոդվածներով և կետերով: Նշված օրենքն ընդունվել է 2001թ-ին, իսկ «Նորմատիվ իրավական ակտերի մասին» ՀՀ օրենքը ընդունվել է 2018թ-ին, հետևաբար 2001թ-ին ընդունված օրենքը չէր կարող շարադրված լինել 2018թ-ին ընդունված օրենքի պահանջներին համապատասխան:

	3. Նախագծի առաջին կետի 2-րդ ենթակետով նոր խմբագրությամբ շարադրվող 4-րդ կետի «ե» պարբերության համաձայն՝ ««Հայաստանի ազգային կինոկենտրոն» պետական ոչ առևտրային կազմակերպությունը կարող է Հայաստանի Հանրապետության օրենսդրությամբ սահմանված կարգով իրականացնել Կինո-Ֆոտո-Ֆոնո հավաքածուի օգտագործման (այդ թվում կինոտարեգրության) հեղինակային իրավունքի թույլտվությունների տրամադրում և ձեռքբերում»:
Հայաստանի Հանրապետության քաղաքացիական օրենսդրության 1125-րդ հոդվածի     3-րդ մասի համաձայն՝ «Իրավատերը կարող է այլ անձի հանձնել որոշակի սահմաններում ստեղծագործությունն օգտագործելու թույլտվություն (լիցենզիա):»: (…)
«Հեղինակային իրավունքի և հարակից իրավունքների մասին» օրենքի 39-րդ հոդվածի     1-ին մասի համաձայն՝ «Այլ անձինք ստեղծագործությունը կարող են օգտագործել միայն ստեղծագործության նկատմամբ գույքային իրավունքները կրող անձի (ստեղծագործության հեղինակ կամ այլ անձ, որին այդ իրավունքներն անցել են օրենքով սահմանված կարգով, այսուհետ՝ իրավատեր) թույլտվությամբ՝ հեղինակային պայմանագրի հիման վրա, եթե սույն օրենքով այլ բան նախատեսված չէ:»:
Նկատի ունենալով, որ «Հայաստանի ազգային կինոկենտրոն» պետական ոչ առևտրային կազմակերպությունը կարող է տրամադրել ստեղծագործությունն օգտագործելու թույլտվություն, այլ ոչ թե օգտագործման հեղինակային իրավունքի թույլտվություն՝ առաջարկում ենք վերանայել և վերախմբագրել վերոնշյալ դրույթը՝ ՀՀ քաղաքացիական օրենսգրքի պահանջներին համապատասխանեցնելու նպատակով:
	Ընդունվել է

	4. Միևնույն ժամանակ, անդրադառնալով Նախագծի 2-րդ կետի 1-ին ենթակետին, հարկ ենք համարում նշել հետևյալը.
Նախագծի 2-րդ կետի 1-ին ենթակետով նախատեսվում է որոշման 4-րդ կետում «երկամսյա» բառը փոխարինել «հնգամսյա բառով», որի համաձայն՝ Հայաստանի Հանրապետության կրթության, գիտության, մշակույթի և սպորտի նախարարը սույն որոշումն ուժի մեջ մտնելուց հետո երկամսյա ժամկետում պետք է ապահովեր Որոշման 4-րդ կետում նշված գործողությունների կատարումը:
Հայաստանի Հանրապետության կառավարության 2021 թվականի փետրվարի 25-ի թիվ 252-Լ որոշման 124-րդ կետի համաձայն՝ «Իրավական ակտերով պետական և տեղական ինքնակառավարման մարմինների համար սահմանված ժամկետները կարող են փոփոխվել՝ այդ իրավական ակտերում փոփոխություններ կատարելու միջոցով: Ժամկետների փոփոխման վերաբերյալ նախագծերը կարող են ներկայացվել ժամկետը լրանալուց ողջամիտ ժամկետ առաջ: Արդեն իսկ լրացած ժամկետները փոփոխման ենթակա չեն:»:
	Չի ընդունվել

ՀՀ վարչապետի աշխատակազմի 2022թ-ի սեպտեմբերի 14-ի № 02/11.3/30083-2022 հանձնարարականի համաձայն 2022թ. հուլիսի 14-ի N 1072-Ա    որոշմամբ սահմանված ժամկետը փոփոխվել է և սահմանվել է 2022թ-ի հոկտեմբերի 7-ը:
ՀՀ ԿԳՄՍ նախարարությունը սահմանված ժամկետում  № 01/13/25079-2022 գրությամբ ՀՀ վարչապետի աշխատակազմ է ներկայացրել «Հայաստանի Հանրապետության կառավարության 2002 թվականի ապրիլի 17-ի N 417 և 2022 թվականի հուլիսի 14-ի N 1072 - Ա որոշումներում փոփոխություններ կատարելու մասին» ՀՀ կառավարության որոշման նախագիծը՝ համապատասխան փաթեթով:

	
5. ՀՀ վարչապետի աշխատակազմ
Իրավաբանական վարչություն
	29.11.2022թ.

	
	N 02/11.3/39021-2022

	1. Ներկայացված ՀՀ կառավարության որոշման նախագծի 1-ին կետով
նախատեսվում է ՀՀ կառավարության 2002 թվականի ապրիլի 17-ի N 417  որոշման մեջ կատարել փոփոխություններ, սակայն անհրաժեշտ է նկատի ունենալ, որ գործող որոշման նախաբանում բացակայում է  նշված որոշումն ընդունելու կառավարությանը լիազորող նորմը՝ իրավական հիմքը: Համաձայն «Նորմատիվ իրավական ակտերի մասին» օրենքի 13-րդ հոդվածի 1-ին մասի՝ ենթաօրենսդրական նորմատիվ իրավական ակտն ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:
	Ընդունվել է

	2. Նախագծի 4-րդ կետով նախատեսվում է ՀՀ կրթության, գիտության,
մշակույթի և սպորտի նախարարությանը տրված հանձնարարականի կատարման ժամկետը երկարաձգել, ինչը չի բխում ՀՀ կառավարության 2021 թվականի փետրվարի 25-ի «Կառավարության աշխատակարգը հաստատելու մասին» N 252-Լ որոշման հավելվածի 124-րդ կետի պահանջներից, համաձայն որի՝ իրավական ակտերով պետական և տեղական ինքնակառավարման մարմինների համար սահմանված ժամկետները կարող են փոփոխվել՝ այդ իրավական ակտերում փոփոխություններ կատարելու միջոցով: Ժամկետների փոփոխման վերաբերյալ նախագծերը կարող են ներկայացվել ժամկետը լրանալուց ողջամիտ ժամկետ առաջ: Արդեն իսկ լրացած ժամկետները փոփոխման ենթակա չեն:
	Ընդունվել է

Կետի առնչությամբ պարզաբանումը ներկայացված է նախագծի հիմնավորման մեջ:

	
6. ՀՀ վարչապետի աշխատակազմ
Սոցիալական հարցերի վարչություն
	29.11.2022թ.

	
	N 02/11.3/39021-2022

	1. Նախագծի 1-ին կետի 1-ին ենթակետի «բ» պարբերությամբ
նախատեսվում է սահմանել, որ «Հայաստանի ազգային կինոկենտրոն» պետական ոչ առևտրային կազմակերպության գործունեության առարկան է՝ «..... կինոտարեգրության փաստավավերագրումը»։ Այդ կապակցությամբ առաջարկում ենք ի նկատի ունենալ, որ «Կինեմատոգրաֆիայի մասին» օրենքի 3-րդ հոդվածի 1-ին մասի 12-րդ կետի համաձայն կինոտարեգրությունը՝ փաստավավերագրական նյութ է, որում ժամանակագրական կարգով արտացոլված է իրողությունների կամ փաստերի հաջորդական պատկերը՝ այն հետագայում օգտագործելու նպատակով։ Հետևաբար, մեր կարծիքով, անհրաժեշտ է հստակեցնել, թե ինչ է ի նկատի առնվում «կինոտարեգրության փաստավավերագրման» տակ։
	Ընդունվել է

Կետի առնչությամբ պարզաբանումը ներկայացված է նախագծի հիմնավորման մեջ:

	2. Առաջարկում ենք նաև հստակեցնել, թե կոնկրետ ինչ է ի նկատի
առնվում նախագծի 1-ին կետի 2-րդ ենթակետում որպես ձեռնարկատիրական գործունեության տեսակ սահմանված «տվյալների մշակման, ցանցում տեղեկատվության տեղաբաշխման և հարակից գործունեության, վեբ-պորտալների հետ կապված գործողություններ»-ի տակ։
	Ընդունվել է

Կետի առնչությամբ պարզաբանումը ներկայացված է նախագծի հիմնավորման մեջ:

	
7. Սոցիալական նախարարական կոմիտեի նիստի 2022թ-ի դեկտեմբերի 20-ի
N ԿԱ/372-2022 Արձանագրության 3-րդ կետ
	26.12.2022թ.

	
	N ԿԱ/372-2022

	Հայաստանի Հանրապետության կառավարության 2002 թվականի ապրիլի 17-ի N 417 և 2022 թվականի հուլիսի 14-ի N 1072-Ա որոշումներում փոփոխություններ կատարելու մասին
Որոշվեց՝ հանել օրակարգից՝ հաշվի առնելով Կադաստրի կոմիտեի ղեկավար Սուրեն Թովմասյանի դիտարկումն առ այն, որ «Փաստավավերագրական ֆիլմերի «Հայկ» կինոստուդիա» պետական ոչ
առևտրային կազմակերպության տարածքը ներառված է ակադեմիական քաղաքի տարածքում: Ըստ այդմ՝ նախագիծը մեկ անգամ ևս կքննարկվի վարչապետի աշխատակազմի հետ և Կառավարության նիստի օրակարգում կներառվի միայն փոխհամաձայնեցված տարբերակի առկայության դեպքում:
1. Ընդունել ի գիտություն վարչապետի աշխատակազմի ղեկավարի տեղակալ Սարգիս Թորոսյանի դիտարկումն առ այն, որ ներկայացված միջոցառումը ժամկետանց է, և կրթության, գիտության, մշակույթի և սպորտի նախարարությունը շարունակում է կատարել աշխատանքները՝ առանց Կառավարության 2022 թվականի հուլիսի 14-ի N 1072-Ա որոշման մեջ ժամկետի փոփոխություն կատարելու:
Ձայների հարաբերակցությունը՝ միաձայն
	Ընդունվել է

ՀՀ վարչապետի աշխատակազմ
	27.12.2022թ.

	
	N 02/11.3/42654-2022

	1. Ի լրումն սոցիալական նախարարական կոմիտեի 2022 թվականի դեկտեմբերի 20-ի նիստի N ԿԱ/372-2022 արձանագրության՝ նախագիծը վերադարձվում է ՀՀ կառավարության 2021 թվականի փետրվարի 25-ի N 252-Լ որոշման հավելվածի 52-րդ կետի համաձայն:
	Ընդունվել է






